
Marilah kita berusaha meningkatkan keimanan dan
ketakwaan kepada Allah Subhanahu wa Taala dengan
melaksanakan segala suruhan dan menjauhi segala larangan-Nya.

Mudah-mudahan kita beroleh keampunan di dunia dan akhirat.

Sidang Jumaat yang dirahmati Allah Subhanahu wa Taala.

Islam amat mementingkan soal kehalalan dan keberkatan

harta dan pendapatan seseorang. Sebab itulah  Islam



memerintahkan supaya setiap umatnya mencari harta dengan jalan
yang menepati hukum syarak serta melarang umatnya daripada
mendapatkan harta dengan cara yang salah dan memakannya
daripada sumber-sumber yang haram. Allah Subhanahu wa Taala

berfirman dalam Surah al-Bagarah ayat 188:

Yang bermaksud: “Dan janganlah kamu makan (atau
mengambil) harta (orang lain) antara kamu dengan jalan yang
batil, dan jangan pula kamu menghulurkan harta kamu (memberi
rasuah) kepada hakim-hakim kerana hendak memakan (atau
mengambil) sebahagian daripada harta manusia dengan (berbuat)

dosa, padahal kamu mengetahui (salahnya).”

Berkenaan ayat ini, Imam al-Qurtubi berkata:

Yang bermaksud: “Sesiapa yang memakan harta orang lain

tanpa izin syarak, maka dia telah memakannya secara batil. ”

Mencuri adalah salah satu perbuatan yang diharamkan oleh
Islam dan termasuk dalam jenayah Syar’iyyah. Mencuri boleh
ditakrifkan sebagai perbuatan mengambil barang milik orang lain
tanpa izin atau secara tidak sah. Perbuatan ini biasanya dilakukan
secara sembunyi-sembunyi. Pencuri boleh dihukum potong tangan
(jika menepati syarat-syaratnya) seperti difirmankan oleh Allah

Subhanahu wa Taala dalam Surah al-Maidah ayat 38:

Yang bermaksud: “Dan orang lelaki yang mencuri dan orang
perempuan yang mencuri maka potonglah tangan mereka sebagai
satu balasan dengan sebab apa yang mereka telah usahakan, (juga
sebagai) suatu hukuman pencegahan daripada Allah. Dan

(ingatlah) Allah Maha Berkuasa, lagi Maha Bijaksana.”



Sidang Jumaat yang dirahmati Allah Subhanahu wa Taala.

Setiap anggota masyarakat mempunyai peranan masing-
masing dalam menghalang jenayah mencuri. Ibu bapa wajib
mendidik anak-anak bahawa mengambil barang milik orang lain
merupakan suatu kesalahan besar. Ajarlah anak-anak supaya
meminta izin sebelum mengambil atau menggunakan barangan
orang lain. Dengan cara itu anak-anak terlatih supaya tidak
mengambil barang rakan-rakannya di sekolah ataupun di asrama

tanpa izin.

Kita biasa mendengar kes-kes kecurian berlaku di sana-sini
antaranya kecurian komputer, telefon, barangan di kedai runcit,
pakaian yang dijemur di ampaian, rim tayar motosikal dan
sebagainya. Pekebun getah juga kadangkala tidak terlepas daripada
menjadi mangsa kecurian getah yang ditorehnya. Pemilik dusun
durian kadangkala kehilangan buah durian akibat dicuri manakala
penternak haiwan kehilangan lembu, kerbau, kambing dan ikan
dalam sangkar dicuri orang. Turut juga menjadi sasaran pencuri
seperti kabel elektrik, pokok bunga, selipar dan lebih-lebih lagi

duit dalam tabung-tabung masjid juga dicuri.



Pencuri juga begitu berani seolah-olah tidak menghiraukan
kewujudan kamera litar tertutup (CCTV) untuk melakukan aktiviti
jahatnya. Adakah ini bermakna mencuri telah menjadi tabiat
kebiasaan dan manusia hari ini tidak lagi gerun dengan hukuman
sedia ada terhadap pencuri? Sebenarnya jika kita kembali kepada
ajaran agama, semua ini berkaitan dengan persoalan iman dan
keberkesanan solat yang dilakukan. Ada sebuah hadis yang
diriwayatkan oleh Imam al-Bukhari dan Imam Muslim, Rasulullah

Sallallahu Alaihi Wasallam bersabda:

Yang bermaksud: “Tidaklah seorang penzina itu berzina dalam
keadaan dia beriman. Tidaklah seorang pencuri itu mencuri dalam
keadaan dia beriman dan tidaklah seorang peminum arak itu

meminum arak dalam keadaan dia beriman. ”

Hadis tersebut menjelaskan orang yang benar-benar

sempurna imannya tidak akan melakukan jenayah mencuri.

Sidang Jumaat yang dirahmati Allah Subhanahu wa Taala.



Mereka yang terlibat dalam mencuri hendaklah bertaubat
dengan menyesali perbuatan tersebut serta berazam untuk tidak
mengulangi selama-lamanya dan wajib memulangkan kembali

barang yang dicurinya.

Jelaslah bahawa mencuri merupakan perbuatan fasik dan
berdosa besar. Henti dan jauhkanlah daripada perbuatan mencuri.
Semoga Allah Subhanahu wa Taala memelihara diri, keluarga dan

masyarakat Kita daripada sebarang perkara yang tidak diingini.



colaleddly Galedd sty ST5 ol sl ety s ol

RIS FA T T PCHES: SV RO



